
Kontzertua bihar izango da Vital Fundazioa Kulturunean 

Vital Fundazioko Astearte Musikaletan izango da Quintet Cuesta, Carlos Apellaniz, Musikaren Sari Nazionala, pianistarekin batera     

• Vienako garaian lagun eta lehiakide izan ziren Martin i Soler-en eta Mozarten obrak interpretatuko dituzte, baita Barber-enak eta Poulenc-enak ere       

Vitoria-Gasteiz, 2026ko martxoak 2.- Quintet Cuesta valentziarrek - José María Sáez, flauta; Jesús Fuster, oboea; José Cerveró, klarinetea; Salvador Sanchis, fagota; eta María Rubio, tronpa - Vital Fundazioaren Astearte Musikaletan izango dira Musikaren Sari Nazionala jaso zuen Carlos Apellaniz pianistak lagunduta. Errepertoriorako, Vienako garaian lagun eta lehiakide izan ziren Martin i Soler-en eta Mozarten lanak aukeratu dituzte, baita Barber-enak eta Poulenc-enak ere. Hitzordua 19:30ean izango da, Vital Fundazioa Kulturunean (Bakea kalea 5, Dendarabako 1. solairua). Kontzertu honetarako sarrerak agortu egin dira.

1981ean Valentzian sortutako Quintet Cuesta boskoteak Francesc Cuesta musikari eta konpositore valentziarrarengandik hartu zuen izena. Nazioarteko lehiaketetan saritua, mundu osoko hainbat jaialdi entzutetsutan aritu dira. Haize boskotearentzako jatorrizko errepertorio zabala eta askotarikoa du, klasikotik hasi eta obra garaikideenetaraino, boskoterako egokitutako pieza handiak alde batera utzi gabe, hala nola Espainiako musikaren obra gailenak: Falla, Albéniz, Chapí...; gainera, Martin i Soler konpositorearen haizerako divertimentoak berreskuratu, editatu eta interpretatu dituzte. 6 disko dituzte beren ekoizpen diskografikoan, haize boskotearen errepertorioko lan garrantzitsuenak bilduta.

Carlos Apellaniz, bestalde, Françoise Doué piano-jotzailearekin ekin zien musika-ikasketei, L'Ecole Nationale de Musique de Bayonne-Cóte Basque delakoan. Prestakuntza amaitu ondoren, hobetzen jarraitu zuen Parisko Conservatoire National Superieur de Musique delakoan, eta han, Pianoko Lehenengo Saria eta Ganberako Musikaren Lehenengo Saria irabazi zituen. Reina Sofía Goi Mailako Musika Eskolan hobetu zuen bere musika prestakuntza, Dimitri Bashkirov eta Galina Eguiazarovarekin. 

Valentziako Grup Instrumental delakoaren piano-jotzaile bakarlari izendatu zuten, eta bere karrerak bira eman zuen mundu garaikiderantz. Musika sortu berrien arloan egindako lanari esker, Musikaren Sari Nazionala jaso du. 

Nazioarteko Jaialdi entzutetsuetan bakarlari aritzeko gonbidapena jasotzen du aldizka. Musikenen, Aragoiko Goi Mailako Musika Kontserbatorioan eta udako jaialdi askotan eman ditu eskolak. Gaur egun, Valentziako Musika Kontserbatorioan egiten duen lan pedagogikoa eta jendaurreko emanaldiak uztartzen ditu, ganbera musikakoak zein pianista bakarlari lanak.

Programa 
[bookmark: _Hlk180581351]Vicent Martín i Soler (1754-1806)
Divertimentoa 6. zk.
Wolfang Amadeus Mozart (1756-1791)
Piano eta haizeetarako kintetoa K452
Samuel Barber (1910-1981) 
Summer Music op 31
Francis Poulenc  (1899-1963)
Piano eta haizeetarako sestetoa op 100

Bihar, Astearte Musikaletan aurkeztuko dituzten egitarauko lehenengo lan biak lagun eta lehiakide izan ziren konpositore birenak dira: Wolfang Amadeus Mozart jenio unibertsala eta Vicent Martin i Soler valentziarra, vienar garaian publikoaren gogokoena izatera iritsi zena, nahiz eta hil ondoren bere obra ahantzi egin zen. Jatorriz haize-zortzikoterako konposatua, Martín i Solerren Divertimentoa, 6. zk., Salvador Sanchis fagot-jotzaileak haize boskoterako egindako bertsioan interpretatuko da. Bere operetako melodia eta zati ospetsuenetako batzuen aukeraketa bat da, normalean 2 oboez, 2 klarinetez, 2 fagotez eta 2 tronpaz osatutako zortzikote batek aire zabalean interpretatzen zuena.

Piano eta haizeetarako kintetoa (1784) Mozartek gehien maite zuen lanetako bat izan zen; izan ere, lana amaitu eta gutxira, aitari idatzi zion bere ustez “idatzi ditudan obretatik onena” zela esateko. Aldi berean, ganbera-musika fina eta elkarrizketa kontzertantearen adibide ezin hobea, nolabait, ganbera-kontzertutzat har daiteke. 

Summer Music Detroiteko Ganbera Musika Elkartearen enkarguz konposatu zen eta hiri horretako Arteen Institutuan estreinatu zen 1956an. Lan horretan Barberrek izaera aldaketak (partituran nagia, malenkoniatsua, bizia, lirikoa eta abar hitzak idatzi zituen) instrumentuek sortzen dituzten tinbre-aldakuntzekin konbinatzen ditu, aldi berean pasarte zailak tartekatuz, bai instrumentista bakoitzarentzat, bai taldearentzat.  

Lehenengo zirriborroak 1932koak badira ere, 1939an amaitu zuen Poulencek bere lanik ezagunenetakoa bihurtu zen Sestetoa, eta lan horren eskutik emango diote amaiera kontzertuari. Bere hiru mugimenduetan, egileak sei instrumentuentzat proposatzen ditu distira egiteko uneak, ganbera-musika kolektibo honetan berdintasunean parte harraraziz. Obra horrek bizitasuna du, sentimentalismorik gabea, eta ugari dira lirismoz beteriko motibo melodiko izugarriak.

